
F’dak iż-żmien Ġesù qal lid-dixxipli tiegħu, “Meta jiġi Bin il-Bniedem fil-glorja tiegħu u bl-anġli kollha miegħu, imbagħad joqgħod fuq it-tron glorjuż tiegħu.  
Mattew jagħlaq id-diskors eskatoloġiku b’din is-silta li hija tħabbira tas-saltna li dwarha jitkellem diversi drabi oħra għaliex hija aħbar tajba, εὐαγγέλιον ta’ Kristu li għad irid, jerħi s-saltna f’idejn Alla l-Missier, wara li jkun qered kull ħakma u kull setgħa u kull qawwa, għax jeħtieġ li hu jsaltan “sa ma jqiegħed l-egħdewwa kollha taħt riġlejh” (1Kor 15, 24 - 25). Mattew jinqeda bi xbieha tradizzjonali, dik ta’ ‘xena ta’ ġudizzju’, fejn Kristu huwa mlibbes b’setgħa divina. Din ir-regalità San Ġwann juriha b’dettal waqt il-passjoni, meta, Pilatu ġieb lil Ġesù barra u qiegħdu fuq sedja għolja, fil-post imsejjaħ Litostrotos, bil-Lhudi Gabbata (Ġw 19, 13). Dwar dak il-jum u dik is-siegħa, ħadd ma jaf meta se jaslu, anqas l-anġli tas-sema, u anqas l-Iben; ħadd ħlief il-Missier waħdu (24, 36). 
U quddiemu jinġabru l-ġnus kollha, u hu jifridhom minn xulxin, 

Dak in-nhar, “...dawk kollha li jkunu fl-oqbra jisimgħu leħnu u joħorġu, dawk li jkunu għamlu t-tajjeb iqumu għall-ħajja, imma dawk li jkunu għamlu l-ħażin iqumu għall-kundanna” (Ġw 5, 28; ara Dan 12, 2). Il-ġabra u firda huma propju wkoll   taż-żerriegħa tajba li tinħasad mas-sikrana imma li tinfired minnha (13, 39); tax-xibka li tiġbor fiha minn kollox imma li t-tajjeb jinġabar fil-kannestri waqt li l-ħażin jintrema’; Hekk jiġri fi tmiem id-dinja... (ara 13, 47-50), il-Mulej, irodd lil kull wieħed skond ma wieħed ikun għamel (16, 27).

bħalma r-ragħaj jifred in-nagħaġ mill-mogħoż: in-ngħaġ iqegħidhom fuq il-lemin tiegħu u l-mogħoż fuq ix-xellug.  
Eżekjel 34, 17 juża xbieha simili għal din:“Ara, jien nagħmel ħaqq bejn nagħġa u nagħġa, bejn imtaten u bdabad”. Ngħaġ u mogħoż għandhom karatteristi differenti fid-dehra, fil-qrun, fl-imġieba, fl-alimentazzjoni u l-prodotti li jsiru minnhom, li mhumiex irrelevanti għas-sens tal-parabbola. Id-dehra apokalittika, titkellem mill-mejtin, kbar u żgħar, li jkunu quddiem it-tron tal-Ħaruf meta jinfetħu l-kotba kif ukoll, ktieb ieħor, dak tal-ħajja.  Imbagħad il-mejtin sar ħaqq minnhom fuq  l-egħmejjel tagħhom, skond ma kienu mniżżla fil-kotba  (Apk 20, 12).

Imbagħad is-Sultan igħid lil dawk ta’ fuq il-lemin tiegħu, ‘Ejjew, imberkin minn Missieri, ħudu b’wirt tagħkom is-Saltna li tħejjiet għalikom sa mill-ħolqien tad-dinja.  

In-naħa tal-lemin, il-leminja tal-Mulej (ara Salm 118, 15-16) u dik tal-bnedmin (ara 6, 3) hawnhekk huma assoċjati mal-qawwa tal-imħabba. Lil dawk li mxew wara l-Ħaruf (ara Apk 14, 4), lill-merħla ċkejkna, Ġesù - is-Sultan - jistedina biex ma tibżax, “għax Missierkom għoġbu jagħtikom is-Saltna” (Lq 12, 32).  Iva, “Bħalma Missieri ħejja saltna għalija, hekk ukoll jiena nħejji għalikom, biex tieklu u tixorbu fuq il-mejda miegħi f’saltnati” (Lq 22, 29-30a), u “fid-dinja l-ġdida, meta Bin il-Bniedem joqgħod fuq it-tron glorjuż tiegħu, intom ukoll toqogħdu fuq tnax-il tron u tagħmlu ħaqq mit-tnax-il tribù ta’ Israel” (19, 28). Din hija ‘l-ħatra’ mgħotija lir-rebbieħ, jiġifieri, “li joqgħod maġenbi fuq it-tron tiegħi, l-istess kif jien, meta rbaħt, qgħadt maġenb Missier fuq it-tron tiegħu”  (Apk 3, 12).
Għax jien kont bil-ġuħ u tmajtuni, kont bil-għatx u sqejtuni, kont barrani u lqajtuni, kont għeri u libbistuni, kont marid u ġejtu tarawni, kont fil-ħabs u ġejtu żżuruni.’  

Fis-saltna, il-ġudizzju jsir fuq liġi waħda, l-imħabba ta’ Alla u tal-proxxmu: “Li taqsam ħobżok ma’ min hu bil-ġuħ, u ddaħħal f’darek lill-imsejken bla saqaf?  Mhux li tlibbes lil min hu  għarwien u n-nies ta’ darek ma tinsihomx?” (Is 58, 7) u Ġesù jagħmel minnu nnifsu mudell perfett tat-twettiq ta’ din il-liġi, “Bħalma ħabbejtkom jien, hekk ukoll ħobbu intom lil xulxin” (Ġw 13, 34).
Imbagħad iweġbuh il-ġusti, ‘Mulej’. igħidulu, ‘meta rajniek bil-ġuħ u tmajniek, jew bil-għatx u sqejniek?  Meta rajniek barrani u lqajniek, jew għeri u libbisniek?  Meta rajniek marid jew fil-ħabs u ġejna nżuruk?’  
‘Il-ġusti’ huma dawk ta’ ‘rieda tajba’, li għalkemm jaraw, mhux bilfors jintebħu li dak li jagħmlu mal-proxxmu qed jagħmluh mal-Mulej. Il-‘ġusti’ huma l-foqra fl-ispirtu, dawk ta’ qalbhom ħelwa, dawk li jħennu, dawk li huma safja f’qalbhom, dawk li jġibu l-paċi, dawk li huma ppersegwitati minħabba s-sewwa (ara 5, 3-10), il-kbar u l-ewwel fost l-aħwa, għax għamlu lilhom infushom qaddejja - ilsiera ta’ ħuthom u ħbiebhom (ara 20, 26-27).

U s-Sultan iweġibhom u jgħid, ‘Tassew, ngħidilkom, kulma għamiltu ma’ wieħed mill-iżgħar fost dawn ħuti, għamiltuh miegħi.’  
It-tweġiba li tingħata lill-ġusti tikxef din il-verità sabiħa moħbija f’għemilhom. Fl-imgħoddi kien jingħad li, Min iħenn għall-fqir ikun qed jislef lill-Mulej, u hu jroddhulu bi ħlas tajjeb (Prov 19, 17). Fil-milja taż-żmenijiet, Ġesù wera t-triq tal-kif, fejn u f’min għażel li jkun preżenti u moħbi, “Min jilqa’ lilkom jilqa’ lili... U kull min jagħti mqar tazza ilma friska lil xi ħadd minn dawn-iżgħar għax hu dixxiplu, tassew ngħidilkom, li ma jitlifx il-ħlas tiegħu”(10, 40. 42; ara wkoll Mk 9, 41); “U kull min jilqa’ tfajjel bħal dan minħabba f’ismi, ikun jilqa’ lili” (17, 5). Meta dan kollu jsir b’mod mistur u moħbi, “Missierek li jara dak li hu moħbi, iroddlok hu” (6, 4).
Imbagħad igħid ukoll lil dawk ta’ fuq ix-xellug, ‘Morru minn quddiemi, misħutin, fin-nar ta’   dejjem li tħejja għax-xitan u għall-anġli sħabu.  

Kulturalment u storikament in-naħa tax-xellug u l-id ix-xellugija (erġa’ ara 6, 3)  kienu assoċjati mal-ħażen. Dan il-kliem ta’ kundanna jidwi f’parabboli oħra: lil dak lil daħal mhux liebes sew għall-festa tat-tieġ, is-sultan jordna, ‘Orbtulu riġlejh u idejh u wadbuh ‘il barra fid-dlam; hemmhekk ikun hemm il-biki u t-tgħażżiż  tas-snien!’ (22, 13); skond il-qassisin il-kbar u x-xjuħ tal-poplu, sid l-għalqa kellu jeqridhom bla ħniena lill-bdiewa ħżiena, u l-għalqa jqabbilha lill-bdiewa oħra, li jroddulu l-frott fi żmienu (ara 21, 40); lill-ħames xebbiet boloh, l-għarus jgħidilhom, ‘Tassew, ngħidilkom, lilkom ma nafkomx’ (25, 12); u lill-qaddej ħażin, għażżien u bla fejda, is-sid jordna, ‘Itfgħuh ’il barra fid-dlam; hemmhekk ikun hemm il-biki u tgħażżiż tas-snien’ (25, 30).

Għax jien kont bil-ġuħ u ma tmajtunix, kont bil-għatx u ma sqejtunix, kont barrani u ma lqajtunix, kont għeri u ma libbistunix, kont marid u fil-ħabs u ma ġejtux iżżuruni!’  

Il-verità moħbija fl-għemil tidwi fil-ħajja ta’ min jinqeda bl-isem tal-Mulej mingħajr ma jfittex li qabel kollox jagħmel ir-rieda tal-Missier, ‘Lilkom qatt ma kont nafkom! Warrbu minn quddiemi, intom li tagħmlu l-ħażen!’  (7, 21-23).
Imbagħad huma wkoll iweġbuh, ‘Mulej’, igħidulu, ‘meta rajniek bil-ġuħ, jew bil-għatx, jew barrani, jew għeri, jew marid, jew fil-ħabs u aħna ma waqafniex miegħek?’

Din hija l-mistoqsija ta’ min jagħżel li ma jarax il-ġuħ, l-għatx, l-esklużjoni, l-għera, il-mard, il-jasar; jagħżel li ma jieqafx, imma jibqa’ sejjer bħall-qassis u l-Levita quddiem id-dehra tar-raġel li waqa’ f’idejn il-ħallelin (ara Lq 10, 25-37); bħall-għani quddiem id-dehra ta’ Lażżru, mixħut ħdejn bieb daru (ara Lq 16, 19-31); bħal dawk li fuq l-art huma mxebbgħin, jidħku u kulħadd isemmihom fil-ġid (ara Lq 6, 24-26); bħal dawk li jagħtu, miż-żejjed tagħhom (ara Lq 21, 4) u dawk li qalbhom tqalet, b’ikel u xorb żejjed, jew b’sokor, jew b’ħafna tħassib għall-ħtiġijiet tal-ħajja (Lq 21, 34). Dwar din l-għażla skandaluża f’għajnejn Alla u l-bnedmin, Ġesù tal-parir li, “Jaħbatlek aħjar li tidħol b’għajn waħda fis-Saltna ta’ Alla, milli tinxteħet b’għajnejk it-tnejn l-infern, fejn id-dud tagħhom ma jmutx u fejn in-nar ma jintefiex” (Mk 9, 47). 
Iweġibhom imbagħad u jgħidilhom, ‘Tassew, ngħidilkom, dak li ma għamiltux ma wieħed minn dawn iż-żgħar, anqas miegħi ma għamiltuh.’ U dawn imorru fit-tbatija ta’ dejjem u l-ġusti fil-ħajja ta’ dejjem.”
It-tbatija mhix kastig imma konsegwenza ta’ għażliet.  Ħsibijiet, kliem u għemil meta mneżża’ mill-imħabba jsiru s-saqajn li jwasslu għat-tbatija dejjiema, simboleġġata fil-ħuġġieġa tan-nar, il-biki u t-tgħażżiż tas-snien” (13, 40-42, ara wkoll Apk 20, 14). Ħsibijiet, kliem u għemil mlibbsa bl-imħabba jwasslu biex, il-ġusti jsiru jiddu bħax-xemx fis-Saltna ta’ Missierhom  (13, 43).
